
“SALOHIYAT” TUSHUNCHASINING MAZMUNI 
VA IQTISODIY-IJTIMOIY MOHIYATI

Zoirov Gʻolibjon Toshtemir o‘g‘li
Qarshi davlat universiteti tayanch doktoranti

Annotatsiya: Mazkur maqolada mintaqalar rivojlanishida “salohiyat” tushunchasining rivojlanishi va ijtimoiy-iqtisodiy 
mohiyati turli yondashuvlarning qiyosiy tahlili asosida yoritilgan hamda salohiyat darajasi bilan bog‘liq munosabatlar 
tizimlashtirilgan.

Kalit soʻzlar: Ijtimoiy salohiyat, investitsion resurslar, mediator, sinergetik samara, tizimli yondashuv, kognitiv salohiyat, 
inson kapitali, ijtimoiy infratuzilma.

Abstract: This article discusses the development of the concept of "potential" in the process of regional development, with 
its socio-economic essence presented based on a comparative analysis of various approaches, and the relationships of 
potential levels are systematized.

Key words: Social potential, investment resources, mediator, synergetic effect, systematic approach, cognitive potential, 
human capital, social infrastructure.

Аннотация: В данной статье рассмотрено развитие концепции «потенциала» в процессе развития регионов, его 
социально-экономическая сущность изложена на основе сравнительного анализа различных подходов, а также 
систематизированы взаимосвязи уровней потенциала.

Ключевые слова: Социальный потенциал, инвестиционные ресурсы, посредник, синергетический эффект, 
системный подход, когнитивный потенциал, человеческий капитал, социальная инфраструктура.

K I R I S H
Jahon iqtisodiyotining globallashuvi sharoitida Markaziy Osiyo respublikalari orasida o‘zining yetakchiligi 

bilan ajralib turadigan O‘zbekiston Respublikasi milliy iqtisodiyotidagi o‘zgarishlar mutaxassislar, tadqiqotchilar 
va olimlarning diqqat-e’tiborini tortmoqda. Bunda tadqiqot predmeti sifatida iqtisodiy rivojlanishga qaratilgan 
ilmiy qiziqishlar nazarda tutilgan bo‘lsa-da, tadqiqotning maqsad va vazifalari – tadqiqot obyektining joriy va 
istiqbolda erishilishi mumkin bo‘lgan holatlarini tahlil qilish hamda baholashni ko‘zda tutadi.

Birinchi navbatda, davlat iqtisodiy tizimi rivoji umumiy jihatdan ko‘p darajali va serqirra xarakterga ega 
ekanligiga alohida e’tibor qaratish zarur.

Har qanday darajadagi iqtisodiy tizim holati va imkoniyatlarini baholash bo‘yicha hozirgi davrgacha amalda 
qo‘llanilib kelinayotgan uslubiyatlarda “salohiyat” tushunchasi qo‘llaniladi. Ushbu tadqiqotning hal qilish maqsad 
qilingan muammoli sohasi – mintaqaning ijtimoiy salohiyati hisoblanadi. Shunga ko‘ra, “ijtimoiy salohiyat” 
iborasini tarkibiy jihatdan batafsil ko‘rib chiqish maqsadga muvofiq hisoblanadi.

M A V Z U G A  O I D  A D A B I Y O T L A R  S H A R H I
Hududlar rivojlanishida salohiyat hamda ijtimoiy salohiyatning o‘rni va ijtimoiy-iqtisodiy mohiyatini ochib 

berishda xorijiy mamlakatlar olimlaridan S.Farber, T.Neytens, X.Karrasko, K.Roxas, K.Kirilyo, M.Gyori, F.Soares, 
R.Dumitru, MDH mamlakatlari olimlaridan V.A.Lazarev, D.K.Grigoreva, YE.A.Reanovich, A.A.Kisurkin, 
T.N.Plotnikova, T.G.Krasnova, A.I.Shakirova, I.V.Afanaseva, I.V.Volkov, O.N.Gorbunova, N.V.Vasilyeva, 
T.A.Golikova, YE.N.Desyatko, YE.V.Zarukina, S.A.Ivanov, S.V.Kuznetsov, S.N.Maksimov, T.V.Maleyeva, 
A.A.Mixeyev, S.A.Sitdikov, L.D.Tyulicheva, A.YE.Churbanov, va mamlakatimiz olimlaridan T.M.Axmedov, 
T.I.Mardanaqulov, X.X.Egamberdiyev va boshqalar o‘z ilmiy izlanishlari bilan hissalarini qo‘shgan.

T A D Q I Q O T  M E T O D O L O G I YA S I
Maqolada dialektik, tizimli va sinergetik yondashuvlar, iqtisodiy, tahlil va sintez, induksiya va deduksiya, 

ilmiy abstraksiya, umumlashtirish va guruhlash usullaridan foydalaniladi.

T A H L I L  V A  N A T I J A L A R
 “Ijtimoiy salohiyat” iborasi nutqning barqaror burilishi bo‘lishiga qaramasdan, ilmiy va ixtisoslashtirilgan 

adabiyotlarda uning ko‘pincha qarama-qarshi va mohiyatini to‘liq ochib bera olmaydigan ko‘plab talqinlari 
mavjud ekanligini ta’kidlash lozim.

Bunda ma’no asosan “salohiyat” atamasiga qaratilgan bo‘lib, “ijtimoiy” tushunchasi uning qanday 
kategoriyaga taalluqli ekanligini ifoda etadi. Ilmiy manbalarda “salohiyat” tushunchasining ta’rifiga turli xil 
yondashuvlar keltirilgan. Jumladan, rus olimi V.A.Lazarev va o‘z tadqiqotida “salohiyat” tushunchasining talqini 
qo‘llanilish sohasi nuqtai nazaridan ko‘rib chiqilgan YE.A.Reanovichning[1] maqolasidan sitatani keltirib o‘tadilar. 
Unda ilm-fan yo‘nalishlarida “salohiyat” tushunchasining ta’rifi keltirilgan bo‘lib, jumladan: falsafiy jihatdan – bu, 
substansiya, fazilat, sifat, miqdor, joy toifalari jihatidan biror narsaning “ko‘rinishidan boshqa shaklda, ifodaga ega 
bo‘lgan” holatda bo‘la olish qobiliyati, ya’ni mos ravishda “harakat” yoki “jarayon”ni amalga oshira olish qobiliyati 
sifatida; biologik jihatdan - iste’mol qilingan oziq-ovqat mahsulotlari evaziga inson tomonidan foydalaniladigan 
energiya sifatida; sotsiologik jihatdan  - har qanday miqyosdagi mavjud mablag‘lar, zahiralar va kuchlarning 
yig‘indisi sifatida; psixologik jihatdan - asab tolalari impulslari bilan bog‘liq o‘zgarishlarga nisbatan qo‘llanilishi; 
jamiyatshunoslikda - qandaydir sohada, qandaydir vazifani yechish, muayyan maqsadlarga erishish uchun 
foydalanilishi mumkin bo‘lgan alohida shaxsning, jamiyatning, davlatning imkoniyatlari, manbalari, mablag‘lari, 
zahiralari sifatida; iqtisodiy jihatdan - har qanday miqyosdagi mavjud mablag‘lar va imkoniyatlar yig‘indisi 
sifatida; integratsiya jihatidan - muhitning noqulay ta’sirlariga nisbatan qarshi tura olish (bardosh bera olish) 
qobiliyati, to‘plangan resurslar hajmi va istiqbolda mavjud resurslardan oqilona darajada foydalanish hisobiga 
erishilishi mumkin bo‘lgan natija, tashqi ta’sirlarga nisbatan zamon va makonga xos faol reaksiyani ta’minlay 
oladigan mexanizm sifatida qaraladi.

Yuqorida keltirilgan falsafa, biologiya, psixologiya fanlarini hisobga olmaganda boshqa aniq ilmiy sohalar 
jihatidan ta’kidlash lozimki, turli ilmiy sohalardagi ilmiy tadqiqot ishlarining mualliflari “salohiyat” har qanday fan 
sohasida, ham individual, ham jamoaviy hamjamiyatda mavjud va istiqbolli yutuqlar darajasini ifodalaydi yoki 
belgilaydi degan fikrga qo‘shiladilar.

Tadqiqotni olib borish jarayonida ko‘plab ilmiy tadqiqotlarning mualliflari tomonidan “salohiyat” tushunchasiga 
ta’rifni shakllantirishda unga resurs sifatida yondashilganligini ta’kidlash lozim. 

Masalan, A.A.Kisurkin, T.N.Plotnikova, T.G.Krasnovalar iqtisodiy resurslarni “ijtimoiy va takror ishlab 
chiqarishning uzluksiz faoliyatini ta’minlaydigan moddiy va nomoddiy omillar hamda vositalar to‘plami” sifatida 
ta’riflagan holda ularning nafaqat joriy paytdagi ishlab chiqarish jarayonida, balki ushbu jarayonni doimiy 
ravishda yangidan yana davom ettirilishidagi rolini aks ettiradi. Bundan tashqari ular resurslarni amaldagi 
(faoliyatdagi) yoki potensial guruhlarga ajratadilar[2]. 

Ta’riflardagi farqlar, tadqiqotchilarning har biri salohiyatning qandaydir xususiyatlaridan birinigina 
mohiyatini ochib bergan. Ba’zi ta’riflarda salohiyat hajmini belgilovchi shart-sharoitlar va omillarga urg‘u berilgan 
bo‘lsa, boshqalarida ijtimoiy-iqtisodiy munosabatlar xarakteriga urg‘u berilgan, uchinchilarida esa potensial 
imkoniyatlardan foydalanishdagi yakuniy natijalarga urg‘u berilgan.

Shunday qilib, “salohiyat”ning iborasi orqali subyektning mavjud bo‘lgan joriy paytdagi hamda istiqboldagi 
ichki va tashqi zaxiralari ifodalanadi. Ammo, ijtimoiy-iqtisodiy masalalarni ko‘rib chiqishda asosan salohiyatning 
mazmun-mohiyatini aniqlashda aks ettirilishi kerak bo‘lgan turli sohalarni baholashni nazarda tutuvchi integral 
yondashuv qo‘llanilishi afzal ko‘riladi.

Bundan tashqari N.K.Temnova “salohiyat” tushunchasining mazmun-mohiyati talqiniga ham alohida 
ravishda e’tibor qaratadi. Shuningdek u “salohiyat” kategoriyasining tuzilishi, pariteti, miqdoriy va sifat 
baholarining natijadorligiga doir boshqa tadqiqotchilarning chuqur qarama-qarshi fikr-mulohazalarining ham 
mavjudligini e’tirof qiladi. Bunga sabab sifatida tahlil qilinayotgan tushunchaning iqtisodiy mohiyatini belgilovchi 
talqinlarning turlicha talqin qilinishi deb izohlaydi. N.K.Temnova “salohiyat” tushunchasini erishilgan daraja va 
istiqbolda erishilishi kutiladigan daraja kabi vaqtning ikki kategoriyasi jihatidan ajratadi.

Salohiyat to‘g‘risidagi nazariya N.K.Temnova tomonidan sanoat korxonalari nuqtai nazaridan tadqiq 
etilgan. Uning ta’kidlashicha, boshqaruv qarorlarining cheklovchisi sifatida “korxonaning bozordagi haqiqiy 
mavqeini, uning istiqboldagi rivoji va imkoniyatlarini tavsiflovchi tijorat salohiyati bo‘lib, u ko‘p jihatdan ishlab 
chiqarilayotgan mahsulotga bo‘lgan talab, xususan uning raqobatbardoshligi bilan belgilanadi”[3].

Tizimli yondashuv bir qator tamoyillarga asoslanadi. Bizning fikrimizcha ularning asosiylari: funksionallik, 
tizimlilik, rivojlanganlik hisoblanadi. Funksionallik deganda tizim yoki uning alohida elementlariga, belgilanishi 
pirovard maqsadlarga erishishga yaqinlashtiradigan, ma’lum funksional imkoniyatlarning berilganligi tushuniladi. 
Tizimlilik tizimning yaxlitligini aks ettiruvchi uning tarkibiy qismlarining o‘zaro bog‘liqligi bilan belgilanadi. 
Rivojlanganlik tizimning o‘tmishdagi va kelajakdagi holatini aks ettiruvchi jarayonlarning dinamikligi bilan 
tavsiflanadi[4].

S.Farber, T.Neytens, X.Karrasko, K.Roxaslarning tadqiqot ishida ijtimoiy faollashuv joylarining makon 
nuqtai nazaridan taqsimlanishi tadqiq qilingan bo‘lib, ushbu tadqiqot ishida shaharning har qanday muayyan 
joyida individning ijtimoiy faoliyatdagi shaxsan ishtirok qilish salohiyatini baholash uchun ijtimoiy jihatdan 
o‘zaro munosabatga kirishish salohiyati tushunchasi qo‘llanilgan. Bunda tadqiqot mualliflari salohiyatni uyining 
joylashishi, ish joylari va yo‘lga ketadigan vaqt kabi vaqtning geografik cheklovlariga ta’sirchan bo‘lgan o‘zaro 
munosabatga kirish ehtimolligi maydoni sifatida tasavvur qiladilar[5]. 

Rus olimi R.M.Yamilovning fikriga ko‘ra, mehnat sifati (mehnat resurslari, inson kapitali) – bu, avvalambor 
mehnat resurslarining barcha bilimlarining sifati hisoblanadi, shu jihatdan bu iqtisodiy subyektning kreativ va 
intellektual salohiyati masala sifatida qaralishi lozim. Bunda u intellektual salohiyatni – inson o‘z hayot faoliyatida 
qo‘llashi mumkin bo‘lgan, subyekt (kognitiv subyekt) tomonidan egallangan bilimlar to‘plami, bilimlar hajmi 
sifatida, kreativ salohiyatni esa - hayot faoliyatidagi muayyan maqsadlarga erishish va yangi bilimlarni yaratish 
uchun kognitiv subyektning intellektual salohiyatdan turli xil usullar bilan foydalana olish qobiliyati sifatida 
anglaydi va ushbu ikkala tushunchani birlashtirgan holda “kognitiv salohiyat” tushunchasi bilan ifodalaydi. 
Yuqoridagi fikr-mulohazalardan kelib chiqqan holda “iqtisodiy subyektning kognitiv salohiyati” tushunchasiga 
– o‘zaro bir-biriga aloqador, o‘zaro bir-biriga bog‘liq, o‘zaro bog‘liq holda bir-birini yuzaga kelishiga sabab 
bo‘ladigan hamda ushbu jarayonlar o‘rtasida aniq ajratilgan chegara mavjud bo‘lmaydigan, rasmiy ravishda 
ta’lim va ilmiy jarayonlarda aks etadigan kognitiv jarayonning natijasi sifatida e’tirof qiladi[6].

Resurs salohiyati doirasi, uning unsurlarini kelajakda foydalanish mumkinligi nuqtai nazaridan tavsiflovchi, 
tizimning o‘tgan davrdagi erishgan yutuqlariga mos keladi. Zahira salohiyati tizimning joriy davrda dolzarb 
bo‘lgan tafsiflari to‘plamini o‘zida aks ettiradi. Bu holatda resurslarning joriy davrda foydalanilayotgan va 
zahiradagi manbalari o‘rtasidagi farqni aniqlash qiyin bo‘lmaydi.

Imkoniyatlar salohiyati, istiqbolda tizim unsurlarining realizatsiya qilinmagan imkoniyatlaridan foydalanishni 
rejalashtirishga imkon bergan holda, keyingi davrlar mobaynida imkoniyatlar salohiyati to‘planishining 
kuchaytirilishini ham ta’minlagan holda, ijtimoiy-iqtisodiy tizimning dinamik jarayonlari to‘g‘risidagi tasavvurni 
ochib beradi. 

